
Говор на амбасадорот на САД Пол Волерс по повод отворањето на 
филмскиот циклус Правото и американскиот филм 

Кинотека на Македонија 
Март 2012, Скопје 

 

Добровечер и добредојдовте на отворањето на филмскиот фестивал Владеењето на правото во 

американската кинематографија.  

 

Задоволство ми е што вечерва сум овде во друштво на толку многу почесни гости, практичари на 

законот, студенти по право, граѓански активисти и професионални новинари. Се надеваме дека 

овој циклус филмови ќе презентира пред нашата публика неколку различни концепти од 

владеењето на правото, и дека ќе предизвикува дискусии за ефектот што владеењето на правото 

го има врз нашите општества и нашите индивидуални животи. 26-иот претседател на 

Соединетите Држави, Теодор Рузвелт, рекол: “Нашата влада е влада на слободата создадена од 

закон, според закон, и преку закон. Никој не е над законот, ниту пак никој е под законот."   

 

Концептот дека никој не е над законот ги охрабрува сите граѓани, без разлика колку високо се 

позиционирани во општеството, да се однесуваат одговорно и да го почитуваат законот за 

општото добро на секој граѓанин. Тоа значи дека секој поединец, кој го игнорира или 

злоупотребува законот, ќе сноси последици, без разлика на функцијата или титула што 

поединецот ја има.  

Истовремено, поимот дека никој не е под законот ги штити индивидуалните права на секој 

граѓанин, вклучувајќи ги и правата обезбедени со уставот или со првите 10 амандмани, како и 

основните човекови права. Судиите и судовите ги спроведуваат и ги штитат овие права 

подеднакво за сите граѓани, и овие права не може да бидат ускратени без законски процес.  

 

Правните системи се приспособуваат во различните места и различните општества според 

начинот на кој секој индивидуален систем одговара на локалната култура и услови. Но, без оглед 

на малите разлики во правните системи, владеењето на правото останува солидна основа за мир, 

ред и слобода. Вечерва ќе го гледаме филмот, што се смета за класика во американскиот филм, 12 

гневни луѓе. Овој познат филм го демонстрира ефектот што само еден поединец може да го има во 

правен систем, што е заснован на владеењето на правото. Освен тоа, филмот ја пренесува 

важноста на непристрасноста и го илустрира стандардот во кривичниот правен систем на САД, 

дека вината мора да се утврди над она што се смета за основано сомнение.         

 

Ви благодарам што дојдовте вечерва на ова посебно прикажување на овој филм. Со нетрпение ги 

чекам дискусиите што оваа приказна може да ги поттикне. Благодарност до нашите партнери од 

Кинотеката на Македонија кои го подготвија овој циклус филмови, како и до маркетинг 

агенцијата Футура за дизајнот и нивниот труд при подготвување на промотивните материјали за 

овој фестивал.   

 

Уживајте во филмот!  


